
 

NAXÇIVAN MUXTAR RESPUBLİKASININ 

NAZİRLƏR KABİNETİ 

QƏRAR 

 

Bakı şəhərində Naxçıvan Muxtar Respublikasının 
Daimi Nümayəndəliyinin ləğv edilməsi barədə 

 
Naxçıvan Muxtar Respublikası Konstitusiyasının 39-cu maddəsinin I hissəsinin 

səkkizinci abzasını və “Normativ hüquqi aktlar haqqında” Naxçıvan Muxtar Respublikasının 

Qanununda dəyişiklik edilməsi barədə” Naxçıvan Muxtar Respublikasının 2026-cı il 14 iyul 

tarixli 25-VII QN nömrəli Qanununun 2-ci maddəsini rəhbər tutaraq Naxçıvan Muxtar 

Respublikasının Nazirlər Kabineti qərara alır: 

1. Bakı şəhərində Naxçıvan Muxtar Respublikasının Daimi Nümayəndəliyi ləğv edilsin. 

2. Naxçıvan Muxtar Respublikası Nazirlər Kabinetinin “Bakı şəһərində Naxçıvan Muxtar 

Respublikasının daimi nümayəndəliyi haqqında” 1992-ci il 29 may tarixli 136 nömrəli və “Bakı 

şəhərində Naxçıvan Muxtar Respublikasının Daimi Nümayəndəliyinin işçilərinin say həddinin 

müəyyən edilməsi barədə” 2026-cı il 13 yanvar tarixli 5 nömrəli qərarları ləğv edilsin. 

3. “Bakı şəhərində Naxçıvan Muxtar Respublikasının Daimi Nümayəndəliyi haqqında 

Əsasnamənin təsdiq edilməsi barədə” Naxçıvan Muxtar Respublikası Ali Məclisi sədrinin  

2010-cu il 21 aprel tarixli 198-III FR nömrəli Fərmanı ləğv edilsin. 

4. Naxçıvan Muxtar Respublikasının İqtisadiyyat Nazirliyi (bundan sonra – Nazirlik) bu 

Qərarın 1-ci hissəsinə əsasən Bakı şəhərində Naxçıvan Muxtar Respublikasının Daimi 

Nümayəndəliyinin (bundan sonra – Daimi Nümayəndəlik) ləğv edilməsi ilə əlaqədar mülki 

qanunvericilikdə nəzərdə tutulmuş məsələlərin həlli məqsədilə beş iş günü müddətində 

Nazirliyin, Naxçıvan Muxtar Respublikası Maliyyə Nazirliyinin, Naxçıvan Muxtar Respublikası 

Əmək və Əhalinin Sosial Müdafiəsi Nazirliyinin, Naxçıvan Muxtar Respublikası Dövlət Arxiv 

İdarəsinin və Daimi Nümayəndəliyin nümayəndələrindən ibarət tərkibdə ləğvetmə komissiyası 

yaratsın.  

5. Naxçıvan Muxtar Respublikasının Maliyyə Nazirliyi, Naxçıvan Muxtar Respublikasının 

Əmək və Əhalinin Sosial Müdafiəsi Nazirliyi, Naxçıvan Muxtar Respublikasının Dövlət Arxiv 

İdarəsi və Daimi Nümayəndəlik bu Qərarın 4-cü hissəsinə əsasən yaradılacaq ləğvetmə 

komissiyasında təmsil olunacaq nümayəndələri barədə təkliflərini üç iş günü müddətində 

Nazirliyə təqdim etsinlər. 

6. Naxçıvan Muxtar Respublikasının Ədliyyə Nazirliyi: 

6.1. Nazirlik, Naxçıvan Muxtar Respublikasının Maliyyə Nazirliyi və icra prosesində 

müəyyən ediləcək digər aidiyyəti dövlət orqanları (dövlətin hüquqi şəxsləri) ilə razılaşdırmaqla, 

Naxçıvan Muxtar Respublikasının normativ hüquqi aktlarının bu Qərara uyğunlaşdırılması ilə 

bağlı təkliflərini iki ay müddətində Naxçıvan Muxtar Respublikasının Nazirlər Kabinetinə təqdim 

etsin; 

6.2. mərkəzi icra hakimiyyəti orqanlarının normativ hüquqi aktlarının və normativ 

xarakterli aktların bu Qərara uyğunlaşdırılmasını təmin edib bu barədə dörd ay müddətində 

Naxçıvan Muxtar Respublikasının Nazirlər Kabinetinə məlumat versin. 

7. Naxçıvan Muxtar Respublikasının mərkəzi icra hakimiyyəti orqanları üç aydan gec 

olmayaraq, bu Qərarın icrasını təmin etmək məqsədilə öz səlahiyyətləri daxilində 

normayaratma vəzifələrindən irəli gələn tədbirlər görüb, normativ hüquqi aktlarını və ya 

təkliflərinin olmadığı barədə məlumatı Naxçıvan Muxtar Respublikasının Ədliyyə Nazirliyinə 

təqdim etsinlər və icra vəziyyəti tələb etdikdə Naxçıvan Muxtar Respublikasının Nazirlər 

Kabinetinə məlumat versinlər. 

8. Bu Qərar imzalandığı gündən qüvvəyə minir. 

 

 

 Cabbar Musayev 

